Нұргүл Оқашева
Қаламгер келбеті
Жазушы-журналист, облысымыздың құрметті азаматы, "Қызылжар-Ақпарат" жауапкершілігі шектеулі серікгестігінің директоры Жарасбай Сүлейменов - еселі ең-бегімен, ер, өжет мінезімен, қабілет-қарымымен биікке көтерілген азаматтардың бірі. Туған елдің, дос-жаранның, әріптес аға-інінің алғаусыз алғысы мен сүйіспеншілігі ағамызды шыққан шыңынан бір мысқал да түсірмей келеді. Оны М.Қозыбаев атындағы Солтүстік Қазақстан мемлекеттік университетінде ұйымдастырылған "Азамат. Қайраткер. Қаламгер" атты "дөңгелек үстел" отырысы барысында тағы бір мәрте аңғардық.
Қолына қалам алып, "көңілдің кейбір сәттерін" қағазға түсіре бастаған уақытта оның көз алдында, жүрек түкпірінде "Елге қайтсем қызмет етемін?", "Текті түлғалар салған сара жолды  қалай  жалғаймын?" деген сұрақтар тұрғаны сөзсіз. Ол сұрақтардың жауабын үл-кен ізденіспен, еңбекпен тапты.
Жарасбай Қабдоллаұлының журналистика саласында қызмет етсем деген ақық арманы бала күнінен көкірегінде бүр жарды. Алайда, еңбек жолы қарапайым шопандықтан басталды. Ел арасында жүріп, кеңшардың  отар-отар қойын  бақты, ен далада трактор айдап, егін салды, қырмандағы қызу еңбекке араласты. Қаламгердің  қызмет жолын жиналғандарға таныстырған М.Қозыбаев атындағы СҚМУ-дің  проректоры, тарих ғылымдарының  докторы  Ақмарал Ибраева мерейтой иесінің руханият саласының дамуына қосып келе жатқан сүбелі үлесін атап өтті.
Жарасбай Қабдоллаұлы қолына алғаш қалам ұстаған кезінен сұлу сөздің сырына бойлап, қоғамдағы түйткілді мәселелерді, өмірдің тынысын, әдебиеттің екінің бірі жүрексініп бара бермейтін детектив жанрын тақырыбының арқауы етті. "Қазақстан теледидары мен радиосы корпорациясы"жүйесінде де жауапты қызметтер атқара жүріп ағамыздың аты жарқырай түсті, салиқалы еңбектеріне ел дән разы болды. Оның "Ойтолқын", "Ой қамшы" атты авторлық бағдарламалары кезінде қазақ аудиториясы сағынып отыратын хабарларға айналды. Қаламгердің осы және өзге де қырларын елордадан ат арытып келген меймаң Л.Гумилев атындағы Еуразия ұлттық универ-ситетінің профессоры, филология ғылымдарының докторы Серік Негімов өз баяндамасына арқау етті. Шара барысында Жарасбай Қабдоллаұлының көркем шығар-малары жайлы да сөз қозғалды. Жазушының "Еменнің иір бұтағы", "Сөнбейтін шырақ", "Дала-бесік", "Көмескі із" атты кітаптарындағы әңгімелер мен хикаяттары жеке дара алып қарағанда ой иірімімен өзіне тартады. М.Қозыбаев атындағы СҚМУ-дің профессоры, қазақ филологиясы кафедрасының меңгерушісі Жанбай Қадыров кеш иесінің осы және өзге де көркем шығармалары, олардың жазылу ерекшеліктері жайлы сөз сабақтады. "Қуырдақ" әңгімесіндегі ауыл адамдарының тіршілігі, елді мекендерде қазақтың жылдар бойы сақталған салт-дәстүрлерінің көмескіленуі, олардың тұтас бір оқиға желісімен баяндалуы жиналғандарды қызықтырды.
Кеш барысында жүрекжарды лебізін жыр жолдарымен жеткізген ардагер-журналист Нұрсайын Шәріптің:
"Жақсылармен жақсы болып
                               жалғастың,
Арман қуып асулардан алға
                                     астың.
Жортып жүрген ақ қағазда
                                 қаламың,
Қуатындай жарқылдайды алмастың", - деп өрілген өлең шумағы әсерлі шықты.
Жұртшылық Жарасбай ағамызды "мағжантанушы" ретінде де жақсы таниды.  Былтыр Мағжан ақынның 125 жылдық мерейтойы қарсаңында "Мағжан Жұмабаев" энциклопедиясын құрастырды. Айтулы еңбегінде ақынның өскен ортасына, соңына қалдырған әдеби-мәдени мұрасына, қоғамдық қызметіне қатысты мол әрі тың деректерді кеңінен қамтып, осылайша оқырманға ерекше тарту ұсынды. Бұл ауқымды туынды еліміз-дегі атақтарынан ат үріккең мүйізі қарағайдай қаламгерлердін, зерттеуші-ғалымдардың оң бағасына ие болғанын айта кеткен жөн. Иә, мұндай ғылыми еңбекті бір адам емес бір ұжымның, бір зерттеу орталығының бір емес бірнеше жылда атқаратын шаруасы екенін мойындау керек. Оны жоғары деңгейде, сапалы дайындаған ағамыздың еңбегі қандай құрметке де лайық емес пе?
"Соңғы жылдары бірнеше энциклопедия жарық көрді. Солардың ішінде сапасы, тың деректердің молдығы жағынан Мағжанға арналған еңбек жоғары тұр", - деді СерікНегімов.
Қаламгердің ізінен еріп келе жатқан жас журналистерге қолдау көрсетіп, зор сенім білдіріп, оларды көркем жазуға баулуының астарында үлкен мақсат, мүдде жатыр. Сонымен қатар ойында  ұшқыны бар жас дарын иелерін дер кезінде  аңғарып, олардың "бұлақтың көзін ашқандай" есіп-жетілулеріне жол сілтеуі де көрегендік. Еңбек ардагері Амангелді  Кенжегузиновтің, ақын, филология  ғылымдарының докторы, ардагер-ұстаз Зинаида Табакованың, Қазақстан Жазушылар одағының мүшесі Тоқтар Зікіриннің, "Баларман" балабақшасының директоры Балдырған Ілиясовтің, "Солтүстік Қазақстан" газетінің бас редакторы Ербақыт Амантайұлының, СҚМУ-дің журналистика кафедрасының меңгерушісі Айсулу Шайкенованың оқыған баяндамалары ағамыздың азаматтық, қайраткерлік қырын одан сайын аша түсті.
Жарасбай Сүлейменов бірнеше жыл бойы М.Қозыбаев атындағы СҚМУ-дің журналистика кафедрасында білім алып жатқан өрендерді тәрбиелеу, оқыту ісіне қатысып, бар тәжірибесін оларға үйретіп келеді. Осы шара аясында студенттер  арасында қаламгердің шығармашылығын насихаттау мақсатында байқау ұйымдастырылған еді. "Дөңгелек үстел" отырысында байқаудың қорытындысы шығарылып, жүзден жүйрік танылғандар сертификаттарға, Алғыс хаттарға ие болды. Сонымен қатар Ақмарал Ғосманқызы университет ғылыми кеңесінің шешімімен Жарасбай Қабдоллаұлына "Құрметті профессор" атағы берілгенін жариялап, куәлікті салтанатты түрде табыс етті.

